Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

'Gad i mi dynnu'r sbecyn yna allan o dy lygad di - Mathew 7:3-5

"Pam wyt ti'n poeni am y sbecyn o flawd llif sydd yn llygad rhywun arall, pan mae trawst o bren yn sticio allan o dy lygad dy hun!? 4 Sut alli di ddweud, 'Gad i mi dynnu'r sbecyn yna allan o dy lygad di,' pan mae trawst yn sticio allan o dy lygad dy hun? 5 Rwyt ti mor ddauwynebog! Tynna’r trawst allan o dy lygad dy hun gyntaf, ac wedyn byddi'n gweld yn ddigon clir i dynnu’r sbecyn allan o lygad y person arall.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu lwch lli a darn hir o bren, cadach poced/ hances, drych.

.....

Mae llygaid yn bethau sensitif iawn. Oes yna rywun yma erioed wedi cael rhywbeth yn eu llygaid? Mae sbecyn bach o lwch yn gallu achosi pob math o drafferthion os ydy o’n mynd i mewn i’ch llygaid chi. (Defnyddiwch yr hances boced a’r drych i ddangos sut roeddech chi’n trio cael y llwch allan o’ch llygaid, a disgrifiwch sut yn union oedd eich llygaid yn dyfrio ac wedyn yn goch ac yn teimlo’n annifyr.) Weithiau mae yna flewyn yn mynd yn sownd yn eich llygaid chi, neu falle bod rhywun yma wedi cael bys rhywun arall yn eu llygaid! (Ar ddamwain wrth gwrs!)

Fel dwedais i, mae llygaid yn bethau sensitif iawn. Roedd Iesu’n gwybod yn iawn fod llygaid yn bethau sensitif.  Ond roedd o’n gwybod hefyd fod pobl fel chi a fi yn gallu bod yn sensitif  iawn hefyd. Ydych chi erioed wedi crio am fod rhywun arall wedi dweud rhywbeth cas wrthych chi? Dweud eich bod chi rhy dal neu rhy fyr, yn rhy dew neu’n rhy denau, neu’n rhy araf? Falle fod rhywun wedi dweud eich bod chi’n gas, yn hunanol, neu’n anghwrtais.  Ges i fy mrifo unwaith pan ddwedodd rhywun wrtha i mod i’n ..........(dewiswch rhywbeth call, y gall plentyn uniaethu hefo e.e. gyrru’r car yn wael, canu allan o diwn).

Mae’n hawdd iawn i ni weld beiau pobl eraill, ond tybed wyt ti erioed wedi edrych arnat ti dy hun? Sut fath o berson wyt ti go iawn? Wyt ti’n dweud wrth bobl eraill o hyd fod yna rywbeth yn bod arnyn nhw, heb feddwl o gwbl be sy’n bod hefo ti?

Roedd Iesu’n gwybod ein bod ni i gyd yn gallu bod yn sensitif ac yn bigog! Dyn ni’n gweld beiau pobl eraill, ond yn anghofio ein bod ni’n hunain yn bell o fod yn berffaith! Dyn ni eisiau i bobl eraill newid i’n plesio ni, ac yn ddigon parod i weld bai, a cynnig tynnu'r sbecyn o lwch allan o’i llygaid nhw, pan dyn ni’n hunain hefo trawst o bren yn sticio allan o’n llygaid ni! 

(Cliciwch ac y PowerPoint neu defnyddiwch y trawst pren i ddangos yn glir be dych chi’n feddwl.)

Os rhown ni Iesu’n gyntaf yn ein bywyd, a thrïo ei blesio fo, fyddwn ni ddim mor barod i bigo beiau pobl eraill wedyn. Pan dyn ni’n credu yn Iesu dyn ni’n gorfod edrych arnon ni’n hunain gyntaf, a bod yn onest am sut fath o bobl ydyn ni go iawn – falle ein bod ni’n mynd yn flin yn hawdd, yn colli’n tymer, yn bwdlyd, yn cenfigennu yn hawdd. Wrth ddod i nabod Iesu, dyn ni’n dod i nabod ein hunain yn well hefyd. Dydi Iesu ddim eisiau Cristnogion sy’n gweld beiau pobl eraill, mae o eisiau Cristnogion sy’n trïo cadw trefn ar eu hunain yn gyntaf. Dyma mae Iesu’n ddweud wrth bobl sy’n pigo ar eraill o hyd (cliciwch ar y ppt. i gael yr adnod ar y sgrîn).

Rwyt ti mor ddauwynebog! Tynna’r trawst allan o dy lygad dy hun gyntaf, ac wedyn byddi'n gweld yn ddigon clir i dynnu’r sbecyn allan o lygad y person arall.

(Dangoswch hyn gyda’r trawst pren).

Gweddi

Diolch i Ti o Dduw am eiriau Iesu Grist. Helpa ni i roi Iesu’n gyntaf yn ein bywyd, ac i edrych arnon ni ein hunain yn ofalus cyn pasio barn ar blant a phobl eraill. Diolch fod Iesu yn ein caru ni, ac eisiau i ni fod yn blant i Dduw. Helpa ni i fyw i’w blesio Ef. Amen.

